
Зыгъэхьэзырар 
ЩХЬЭЩЭМЫЩI Изэщ.

Дунейм
щыхъыбархэр

Псынэ  куэд  зэхэлъэдэжмэ,  тенджыз  мэхъу.
Лъэпкъ Iущыгъэ:

Фэеплъ

Иджы зэрану къалъытэ

Узыншагъэр хъумэнымкIэ ду-
нейпсо зэгухьэныгъэм наIуэ къи-
щIащ коронавирус узыфэ зэры-
цIалэм зыщиубгъу лъэхъэнэм 
абы зэрыпэщIэт вакцинэу цIы ху-
хэм халъхьахэм хущхъуэм и сэбэ-
пагъым къыдэкIуэу зэраныгъэ 
къызэришар.

ДОХУТЫР-вирусолог Матвеевэ 
Ольгэ «Новые известия» газетым и 
журналистым щепсалъэм къыхи-
гъэ щащ апхуэдэ хъыбархэр иджып-
сту дунейм къыщIытехьам и щхьэу-
сыгъуэр. Абы къызэрилъытэмкIэ, 
пандемием и лъэхъэнэм зэман 
 яIакъым вакцинэм къишэнкIэ хъуну 
зэраныгъэ псори нэгъэсауэ къа-
хутэну.

Иджы, коронавирус узыфэ зэ ры-
цIалэр зыпкърытхэм я бжыгъэр 
 нэхъ мащIэ зэрыхъуам къыхэкIыу, 
ВОЗ-м къыхуреджэ вакцинэр зэды-
щIэкIыу псоми хамылъхьэну. Ап хуэ-
дэуи а мастэр щэ нэхърэ нэхъыбэ 
хамылъхьэмэ зэрынэхъыфIыр   
къы хагъэщащ. Зэгухьэныгъэм 
 къахуе гъэув вакцинэр халъхьэн 
ипэ, цIыхум и узыншагъэм ар сэбэп 
зэрыхуэхъунумрэ и зэрану къекIы-
нумрэ быдэу зэпалъытын хуейуэ.

Хуитыныгъэм щIобэн

Латвием и правительствэм ири-
гъэкIуэкI политикэмкIэ зэры мы-
а рэзыр къагъэлъагъуэу Ригэ къа-
лэм цIыхушхуэ зыхэта пэкIу ще-
кIуэ кIащ. Ар къызэрагъэпэщащ 
республикэм и парламентым хэт 
«Латвия на первом месте», «Ста-
бильность» партхэм. 

ПЭКIУМ хэт цIыхухэр къэралым        
и Правительствэм и лэжьыгъэм 
арэ зы къызэримыщIыр къагъэлъа-
гъуэрт абыхэм яIыгъа, «Куэдщ ди 
мылъкукIэ фызэрыпсэуар!», «Пре-
мьер-министр Кариньш, уи къулы-
къум текI!», «Зи жылагъуэр къэзы-
мы лъытэ Правительствэ дыхуей-
къым!» къыхуеджэныгъэхэр зытет 
плакатхэм.

«Иджыпсту къэралым щекIуэкI 
политикэм узэреджэнур лъэпкъ-
гъэкIуэдщ. Республикэр щIыхуэм 
щIигъэнащ, лъэпкъыр хокIуэдэж, 
щIалэгъуалэр къэралым йокI. Пре-
мьер-министрыр езыр и къулы-       
къум темыкIмэ, щIыналъэм и пар-
ламентымрэ правительствэмрэ 

«Кавказ Ищхъэрэм ис 
 щIалэгъуалэр урысей хэ-
купсэу къэгъэтэджын, Iуэху 
еплъыкIэ мыхъумыщIэхэм 
щыхъумэн, лъэпкърэ динкIэ 
зэхуэмыдэхэм я зэхуаку зэ-
гу рыIуэныгъэр щыгъэ бы-
дэн» къыхуеджэныгъэм 
щIэту, Налшык дэт «Азимут» 
хьэщIэщым накъыгъэм и      
30-м щызэхэтащ щIыналъэ 
зыбжанэ къызэщIэзыубыда 
щIэныгъэ конференц.   
 Къэбэрдей-Балъкъэрым и 
Муслъымэнхэм я IуэхущIа-
пIэм, Кавказ Ищхъэрэм ис 
муслъымэнхэм я зэзыгъэуIу 
центрым, Iэбу Хьэнифэ и 
цIэр зезыхьэ Кавказ Ищ-
хъэрэ ислъам университе-
тым я нэIэ щIэту,  ар къызэри-
гъэпэщащ Ис лъам щэнхаб-
зэм, щIэныгъэм, егъэ  джэ-
ны гъэм зы щIэгъэ  къуэным-
кIэ фондым.

УРЫСЕЙМ муслъымэнхэр 
нэхъыбэу щыпсэу щIыналъэ 
псоми щыщ лIыкIуэхэр къе-
кIуэлIащ зэманым къигъэув 
къалэнхэр наIуэу утыку къыщ-
рахьа щIэныгъэ конферен-
цым. ДинкIэ зэщхьэщидзу 
лъэпкъ куэд щызэдэпсэу ди 
къэралым мамыру ис цIы-
хубэр зэкъуаудыныр нэрыгъ 
зыщIахэм я гупсысэкIэм зэ-
рыпэщIэтын Iуэху еплъыкIэ 
яуб зыхун, ар щIалэгъуалэм 
зэ рабгъэдэлъхьэн щIыкIэм 
егуп сысын, ислъам динми еп-
хауэ Кавказ щIыналъэм къау-
гъэ къыщагъэхъеину щIэ-
хъуэпсхэм ар яхуэмыдэн - 
 ахэращ зэIущIэшхуэм къри-
хьэ лIа хэр нэхъыбэу зы  теп-  
сэлъыхьар. 

КъурIэн лъапIэм щыщ Iэят-
хэмкIэ зэIущIэр къызэIуаха 

«Библиотекэхэм я жэщ» урысейпсо Iуэхум хыхьэу, 
Налшык къалэм Кулиев Къайсын и цIэр зезыхьэ и 
проспектым тет къалэ библиотекэм щызэхэтащ «Биб-
лиотекарь и наставник: нас не разгадать вовек» лите-
ратурэ-макъамэ пшыхьыр.

 
1995 гъэм УФ-м и Президент Ельцин Борис ищIа 

унафэм тету, Библиотекэм и лэжьакIуэхэм я махуэр 
 накъыгъэм и 27-м хуагъэзащ, къэралым япэ библио-
текэр къыщызэIуахар ирагъэлъапIэу. Къэралым гъэ 
къэс щрагъэкIуэкI щэнхабзэ Iуэхухэм хыхьэу къызэ-
рагъэпэщ зэIущIэ гъэщIэгъуэнхэмрэ пшыхь гукъи-
нэжхэмрэ. Иджырей зэхыхьэм хэтахэми классикэ ли-
тературэм теухуауэ зыщымыгъуазэ куэд къащIащ. 

Библиотекэм и унафэщI Бажэ Iэминэ зэIущIэм къэ-
кIуахэр я лэжьыгъэм щигъэгъуэзащ икIи Егъэджа-
кIуэмрэ унэтIакIуэмрэ я илъэсу 2023 гъэр зэрагъэувар а 
IэщIагъэхэм нэхъапэм яIа пщIэр ягъуэтыжынымкIэ 
сэбэп хъуну къызэрилъытэр къыхигъэщащ. Ар къы-
теувыIащ  я IуэхущIапIэм  къегъэщIылIа къалэ биб-
лиотекэ №3-р мы гъэм илъэс 90 зэрырикъум. Фигу къэд-
гъэкIыжынщи, 1975 гъэм Налшык къалэм и биб лиотекэ 
псори зы IуэхущIапIэу зэпащIащ.

Пшыхьым зыкърезыгъэхьэлIахэр тепсэлъыхьащ 
 гъуазэ яхуэхъуа егъэджакIуэхэм. Абыхэм ягу къагъэ-
кIыжащ егъэджакIуэхэм ятеухуа фильмхэр:  «Завтра 
была война», «Я помню тебя, учитель», «Доживём до по-
недельника», «Уроки французского», «Большая переме-
на», «Операция «Ы» и другие приключения Шурика» 
фильмхэр. Зэхыхьэм хэтхэм папщIэ къызэрагъэпэ -       
щат упщIэ-жэуап  джэгукIэр. Я гурыхуагъэр къапщы-
тэжынымкIэ ар IэмалыфIкъэ?! 

Зэхыхьэм куэд щыжаIащ тхылъым и мыхьэнэм теу-
хуауэ.  Щхьэхуэу къытеувыIащ Маяковский  Владимиррэ 
Пастернак Борисрэ я IэдакъэщIэкIхэм щыщхэм.  Пшы-
хьыр ягъэдэхащ Балъкъэр къэрал драмэ театрым и ар-
тистхэу Джаппуев Маратрэ Гогуев Арафатрэ, Гъуаз-
джэхэмкIэ Кавказ Ищхъэрэ къэрал институтым и сту-
дент хэм. Усэри, уэрэдри, къафэри щы зэ хэухуэна пшы-
хьыр щIэщыгъуэ хъуащ абы хэта псом я дежкIэ.

ЗэIущIэ гуапэм хэтащ къалэ библиотекэм къе-
гъэщIылIа къудамэхэм я унафэщIхэмрэ лэжьакIуэхэмрэ, 
егъэджакIуэхэр. Ахэр Ищук Татьянэ, Щомахуэ Октя-
бринэ, Гуппоевэ Иринэ, Къаныкъуэ Иринэ, Ансокъуэ Ма-
ринэ, Мэремщауэ Маритэ, БетIрожь Маринэ сымэщ.  
Библиотекэм и лэжьакIуэхэмрэ егъэджакIуэхэмрэ удз 
гъэгъахэмкIэ яхуэупсащ.

ТЕКIУЖЬ  Заретэ. 

Сурэтхэр  Къарей Элинэ трихащ.

Лъэпкъ журналистикэм хэлъ-
хьэныгъэ ин хуэзыщIа, СССР-м, 
Урысейм и Журналистхэм я со-
юзхэм хэта, Къэрэшей-Шэр-
джэс, Адыгэ республикэхэм 
щIыхь зиIэ я журналист ЩакIуэ 
Мусэлий Мардас и къуэр дунейм 
зэрехыжар ягу щIыхьащ абы и 
ныбжьэгъухэм, лэжьэгъухэм. 

1946 гъэм щэкIуэгъуэм и 20-м 
Къэ рэшей-Шэрджэс Республи-
кэм хыхьэ Малэ Зеленчук (Ботэ-
щей) къуажэм  къыщалъхуащ 
Мусэлий. ПэщIэдзэ еджа  пIэр 
 къиуха нэужь, Черкесск дэт еджа-
пIэ-интернатым курыт щIэныгъэ 
щы зэригъэгъуэтащ.

Алма-Ата дэт Къэзахъ къэрал 
университетым Журналистикэм-
кIэ и факуль тетым 1965 гъэм щIэ-
тIысхьэри, 1969 гъэм ехъулIэны-
гъэхэр иIэу къиухащ. Абы иужькIэ 
ар ди къэралым и хэгъэгу зэ мы-
лIэужьыгъуэхэм щылэжьащ. 1976 
гъэм Мусэлий Къэрэшей-Шэр-
джэ сым къигъэзэжри, япэщIыкIэ 
Хьэбэз дэт  за  водым, иужькIэ рай-
он радиом щыIащ.

1982 гъэм Къэрэшей-Шэрджэс 
телерадиокомитетым лэжьэн щы-
щIедзэ хъыбарыщIэхэр, сабий-
хэм, щIалэгъуа лэм ятеухуа нэтын-
хэр игъэхьэзыру. ИтIанэ жыла-
гъуэ-политикэ Iуэхухэм  ху хэха нэ-
тынхэм зрепщыт. Абы зэфIэкIрэ 
хэлъэту иIэр къалъытэри, радиом 
и редактор нэхъыжь IэнатIэр ират, 
иужьыIуэкIэ редактор нэхъыщхьэ 
ящI.

Мусэлий и псалъэхэр шэрыуэт, 
ады гэбзэр IэкIуэлъакIуэу къи-
гъэсэбэпырт, зытепсэлъыхь 
 Iуэхугъуэхэр куууэ зэп кърихыу, 
журналистикэм и Iэмалхэр 
 къи гъэ сэбэпурэ и тхыгъэхэр гу-
къинэж пщищIу лэжьащ. Ар 
фIыуэ щыгъуазэт дунейпсо лите-
ратурэм, тхыдэм, псом хуэмыдэу 
езыр къызыхэкIа лъэпкъым и 
тхыдэм, щэнхабзэм. Географие-
ми, зе кIуэн Iуэхуми, спортми хуэ-
хамэтэкъым.

Иужьрей илъэсхэм Мусэлий 
щы лэ жьащ Къэрэшей-Шэрджэс 
телера диокомпанием и Адыгэ ре-
дакцэм, ар абы и унафэщIт. И 
 къалэн нэхъыщхьэу къилъы тэ-
жырт зи пашэ лэжьакIуэ гупыр 

Налшык къалэ Тэрчокъуэм и цIэр зезыхьэ и уэрамым 
(5-нэ микрорайоным) мы гъэм къыщызэIуахынущ мэж-
джытжыгхэм (сирень) я бульвар. Къапщтэмэ, ди щыхьэ-
рым иIэщ бзиихухэм я бульвар, дэшхуей хадэ, розэ фIэкIа 
зэрымыт гъэгъа хэсапIэхэр. Сирень зэмыфэгъухэм я 
лъэс зекIуа пIэри абыхэм дахащэу зэрахэувэнум шэч  
хэлъкъым.

ФИГУ къэдгъэкIыжынщи, илъэс кIуам Налшык къалэ ад-
министрацэм IэIэт иригъэкIуэкIауэ щытащ къалащхьэм и те-
плъэр егъэфIэкIуэным теухуауэ икIи къалэдэсхэм я лъэIу 
куэд ягъэзэщIащ. Абыхэм ящыщ зыщ мэжджытжыгхэм я 
буль варри. 

Лъэс зекIуапIэм и Iэгъуэблагъэм щаухуэнущ сабий джэ-
гупIэ, зыгъэпсэхупIэ, спортымкIэ утыку. Проектым елэжьа 
архитектор Тезадэ Оксанэ дызэрыщигъэгъуэзамкIэ, кIыфIрэ 
зэгъуэкIыу щыта щIыпIэр зэIузэпэщ ящIа нэужь къагъэнэху-
нущ, жэщыр хэкIуэтэху къалэдэсхэм я нэгу зыщрагъэужьын, 
зыщагъэпсэхун хуэдэу.

Бульварым тетIысхьэпIэ дахэхэр щагъэувынущ, лъа-
гъуэхэр иджырей мардэхэм тету мывэ кIэщхъкIэ, асфальт-
кIэ, плиткэхэмкIэ зэхэмыхьэу къращIыкIынущ.

«Къалэм иджырей теплъэ етын» пэхуэщIэм хиубыдэу къра-
хьэжьа Iуэхур къезыхьэлIэнухэр ягъэбелджылащ, зэгурыIуэны-
гъэхэри иращIылIащ. АдэкIэ зы гектарым щIигъу щIыпIэр зэ-
Iузэпэщ щIыным теухуа лэжьыгъэхэм иужь ихьэнущ.

ШЭРЭДЖ Дисэ.

Урысейр псоми
ди зэхуэдэ къэралщ

нэужь, ар иригъэкIуэкIащ Ис-
лъам университетым и рек-
тор Чочаев Шарафутдин. «Ди 
къэралым щыпсэу цIыхубэр 
лъэпкъ куэду зэхэт пэтми, 
 дэтхэнэ зыми и Хэкур Уры-
сейрщ. ЩIалэгъуалэм ар ягу 
илъу къыдэкIуэтеин папщIэ, 
къыттехуэ жэуаплыныгъэр 
зыхэтщIэу, Iуэхум хэкIыпIэ 
къы хуэдгъуэтынырщ нобэрей 
ди зэIущIэр зытеухуар», - за-
хуигъэзащ Чочаевым къы-
зэхуэсахэм. Ректорым и пса-
лъэм пищащ КъБР-м и Му-
слъымэнхэм я IуэхущIапIэм и 
унафэщI, муфтий Дзасэжь 
Хьэзрэталий. 

«Терроризмэмрэ мамыры-
гъэр къэгъэутхъуэн нэры-
гъымрэ япэщIэтын хуейщ 
 щы жытIэкIэ, - жиIащ Дзасэ-
жьым, - куэдым ящогъупщэ 
диным цIыхур зыхуиунэтI хьэл 
дахэхэм нэхърэ нэхъ Iэма-
лыфI абыхэм укъригъэлыну 
зэрыщымыIэр. Лъэпкъ къэс 
ижь-ижьыж лъандэрэ къыд-
дэгъуэгурыкIуэ хабзэхэм 
 нэхъыфIу хэлъыр къызыха-
хар динращ. Абыхэм къару 
еттыжыфмэ, ар ди гукъеуэ 
псоми хущхъуэгъуэу хури къу-
нущ». Хьэзрэталий тепсэ-
лъыхьащ иджыблагъэ къэра-
лым муслъымэну исыр къэ-
зыгъэуIэбжьа, Волгоград 
 къалэм къыщыхъуа щIэп хъа -
джагъэм. Зы щIалэ псынщIэ 
арэзы хъуащ сом мини 10 
къызэрыратынум щхьэкIэ, 
псори къеплъу КъурIэн лъа-
пIэр игъэсыну. Апхуэдэу 
къэмыхъун папщIэ, сабийр 
 хэкулI-хэкупсэу, и динымрэ и 
лъэпкъ хабзэмрэ фIыуэ илъа-
гъуу къэгъэтэджын зэры-
хуейм къыдэкIуэу, езым хуэдэ 
нэгъуэщI цIыхум и лъэпкъи        

и дини игъэикIэ зэрымыхъу-
нур гурыгъэIуэн хуейщ». 

Къызэхуэсахэм нэхъыжь 
ущиекIэ захуигъэзащ Кавказ 
Ищхъэрэм ис муслъымэн- 
хэм я зэзыгъэуIу центрым и 
унафэщI Бердиев Исмэхьил. 
«Ди къэралым къыпэщIэува 
къарухэм я щхьэр къа-
гъэпцIэж, - жиIащ Бердие-
вым. - Урысейм зэи зэрыпэ-
мы лъэщынур къагурыIуэр-
къым. Нобэ Президент Iэна-
тIэр зыхь Путин Владимир 
СССР-р лъэлъэжауэ къыIэры-
хьэри, къэрал лъэщ къыхи-
щIыкIыжащ. Иджыпсту дызэ-
рыщыт щытыкIэм дыкъы зэ-
рыришын акъыли хурикъу-
нущ абы. Апхуэдэ унафэщI 
диIэу, дыкъыщIыхэщтыкIын 
щы Iэкъым. Ди бийхэм я гу-
гъэр храхыж». 

Дэтхэнэ зыми и Iуэху еп-
лъыкIэмкIэ цIыхубэм ядэ-
гуашэу, зэхуэсым къы щып-
сэлъахэщ КъБР-м экстремиз-
мэмрэ терроризмэмрэ пэ-
щIэ ты нымкIэ и министр 
Къуэш  рокъуэ Залым, УФ-м и 
Президентым и лIыкIуэу 
 КИФЩI-м щыIэм и Аппара-
тым и лэжьакIуэ Петров Вла-
димир, Налшык, Псыхуабэ, 
Черкесск чыристан IуэхущIа-
пIэм и лэжьакIуэ Бобылёв Ва-
лентин, Осетие Ищхъэрэ - 
Аланием и муфтий Гацалов 
Хьэжмурат, Тэтэрстаным, Да-
гъыстэным, Шэшэным, Къэ-
рэшей-Шэрджэсым, Ставро-
поль крайм къикIа дин лэ-
жьакIуэхэмрэ къулыкъущIэ-
хэмрэ. 

«Мыпхуэдэ зэIущIэхэр щIэх-
щIэхыурэ Осетиеми щыдо-
гъэкIуэкI, - жиIащ Гацалов 
Хьэжмурат, псалъэ ирата 
нэужь. - Си жагъуэ хъууэ гу зы-

лъыстэр фщIэрэ? Дэ дызэ-
хуосри, Iуэхум дытопсэ- 
лъыхь. ЩхьэгъубжэмкIэ удэп-
лъмэ, дини хабзи къызы-
фIэмыIуэху  гупыр я щхьэ 
Iуэ ху зэрахуэжу уэрамым 
зэрыдэтыр уолъагъу. Абыхэм 
дыщызэхахын щIыпIэ къэд-
мыгъуэту хъунукъым. ЖытIэм 
мыхьэнэ щиIэнур ар къыдэ-
хъулIэмэщ. СССР-м и зэма-
ным Сухомлинский Василий 
жаIэри гъэсакIуэ цIэрыIуэ 
щыIащ. «Сабийр пэжу бгъэсэн 
папщIэ, абы и гум Тхьэм и 
 хъуаскIэр иплъхьэу, зэрумы-
гъэункIыфIыным ухуэсакъын 
хуейщ», - жиIауэ щытащ абы. 
А гупсысэр цIыхубэри, динри, 
унафэ зыIэщIэлъхэри зы 
 къарууэ дызэрыщытыпхъэм и 
щыхьэтщ». 

Къызэхуэсахэм къэпсэлъэ-
ныгъэ щхьэпэкIэ закъыхуи-
гъэзащ КъБКъУ-м ЩIалэгъуа-
лэм ядэлэжьэнымкIэ и 
 кафедрэм и унафэщI, фило-
софие щIэныгъэхэмкIэ кан -
дидат Апажэ Светланэ. Егъэ-
джакIуэм конференцым 
 къе  кIуэлIахэм я пащхьэ 
 кърилъхьащ 2013 гъэ лъан-
дэрэ кафедрэм иригъэкIуэкI 
къэпщытэныгъэхэр зи лъаб-
жьэ, щIалэгъуалэм я гупсы-
сэкIэм и щыхьэту къэув бжы-
гъэхэр. Абыхэм къызэрагъэ-
лъагъуэмкIэ, щIалэгъуалэм 
щыщу процент 60 къудейщ 
езыр къызыхэкIа лъэпкъым и 
хабзэхэр гъащIэм хэкIыпIэу 
къыщызылъытэр. КъыдэкIуэ-
тей щIэблэр гупсысэх, Iуэхум 
тегушхуэгъуей, дэшэхыгъуа-
фIэ ещI экономикэм и щ  ы-
тыкIэм, щIыналъэм лэжьапIэ 
зэрыщамыгъуэтым, зыхэпсэу-
кIын мылъку къалэжьыныр 
гугъуу зэрыщытым. Ауэ узы-
гъэгуфIэ Iуэхущ диныр мыхъу-
мы щIагъэм и нэщэнэу къэ зы-
лъытэхэм я бжыгъэр нэхъ ма-
щIэ зэрыхъуар. 

Утыку къихьа дэтхэнэ зыми 
и псалъэм къыщыхигъэщащ 
иджыпсту екIуэкI дзэ Iуэху хэ-
хар щхьэусыгъуэ ящIу, Уры-
сейм и щIалэгъуалэр къэра-
лым пэщIагъэувэжыну ны-
къуа къуэхэм уахуэбэлэрыгъ 
зэрымыхъунур. 

Быныр адэ-анэм я нэIэм 
щIэтмэ, нэхъыжьымрэ нэ-
хъыщIэмрэ я Iуэху еплъыкIэр 
зэтехуэмэ, цIыхубэ гъащIэми 
захуагъэм тету зеужь. Кунтэ-
Хьэжы и цIэр зезыхьэ Ислъам 
институтым и ректор Муту-
шев Абдуррэхьим жиIэжащ 
 КъурIэн лъапIэм къыщхьэщы-
жу Шэшэным къыщызэра-
гъэпэща пэкIум цIыху мин 
 60-м нэс зэрыхэтар, чыристан 
диныр зезыхьэхэри я гъусэу. 

Япэ зэхуэсыр иуха нэужь, 
конференцым хэтхэм унэ-
тIыныгъэ щхьэхуэурэ загуэш-
ри, къаIэта  Iуэхугъуэ хэм уб-
гъуауэ "стIол хъурейхэм" 
 щы тепсэлъыхьащ. Мыпхуэдэ 
 зэ IущIэхэр нэхъыбэрэ егъэ -
кIуэ кIын зэрыхуеймкIэ зэа-
къы лэгъут зэIущIэм къе-
кIуэлIахэр. 

ЧЭРИМ  Марианнэ. 

Зи  лъэпкъымрэ
IэщIагъэмрэ  хуэпэжа

игъэ гушхуэнымрэ цIыхухэм гунэс 
ящыхъун нэтыныфIхэр ягъэ хьэ-
зырыным и жэрдэмщIакIуэу щы-
ты нымрэ.

Псэуху анэдэлъхубзэм ирилэ-
жьа Ща кIуэ Мусэлий ар хъу мэ-
ным, щыIэным, щIэблэм яIу ры-
лъыным и Iыхьэ хъарзынэ хилъ-
хьащ. И IэщIагъэм щигъэ нэ-
хъыщхьэри бзэрат. 

«Уи лъэпкъыбзэм нэхърэ нэхъ 
узыгъэлъэпIэнрэ узыгъэлъагэн-
рэ щыIэу къэслъытэркъым. Ди хэ-
гъэгум щыпсэу лъэпкъхэм уахэп-
лъэмэ, адыгэ хэм нэхъ рэ зи бзэм 
пщIэ нэхъ хуэзымыщIыж, фэ езы-
мыплъыж яхэту къы щIэкIын-
къым. Къэрэшеи, абази, нэ гъуеи, 
зэ рыжаIэу, ар къуажэдэс е къа-
лэдэс ирехъу, я быныр я лъэп-
къыбзэкIэ ягъэпсалъэу, утыкум 
ихьэмэ, я бзэмкIэ «иракъутыхьу» 
долъагъу. Пэжщ, ады гэхэми къа-
хокI зи гур лъэпкъыбзэм  хуэгузавэ, 
ауэ и нэхъыбэм мы Iуэхум  хуаIэ 
бгъэдыхьэкIэм укъегъэуIэбжь.

Сэ куэдрэ жысIащ: бзэм бгъэ-
дыхьэкIэ къыхуэдгъуэтынымкIэ 
щапхъэ  тхуэхъупхъэу къэслъытэр 
Израилым щып сэу адыгэхэрщ. 
Абыхэм я сабийхэр анэдэлъхуб-
зэм зэрыхурагъаджэр, ар зэрыIу-
ралъхьэр щапхъэ ирокъу.

Хуабжьу сызыгъэгужьейр анэ-
дэлъ хубзэ зыIурылъу сабий гъэ-
сапIэм кIуэ ныбжьыщIэм мазэ  
бжыгъэ нэхъ дэ мыкIыу ар зэрыIэ-
щIэ хурщ. Къалэдэс адэ-анэ гуэр-
хэри хъийм икIарэ, я лъэпкъыб-
зэм хуэмеижу, я быным ар ира-
гъэджын ямыдэу, уеблэмэ абы-
кIэ лъэIу тхылъ еджапIэхэм 
щIалъ  хьэу - хэплъэгъуэщ дызэрыт 
зэманыр. Абыхэм къагурымыIуэр 
зыщ: уи лъэпкъыбзэм щIэны-
гъэм хегъахъуэ, армыхъумэ 
 хигъэ щIыркъым», - жиIат Мусэлий 
и лъэпкъым, анэдэлъхубзэм и 
къэкIуэнум игъэпIейтейуэ. 

Апхуэдэу гурэ псэкIэ зи лъэп-
къым хуэлэжьа ЩакIуэм журна-
листикэми хэлъхьэныгъэ ин 
 хуищIащ. Абы и блэкIами фIыуэ 
щыгъуазэт, нобэ зэрыт щытыкIэ-
ми хищIыкIырт, дяпэкIэ зыхуэ-
кIуэнум теухуауи гупсысэ убзыхуа 
иIэт. Мис мыпхуэдэ псалъэхэр 
къытхуигъэнащ абы: 

«Псалъэм нэхърэ нэхъ лъэщ 

цIыхум и акъылым къигъэщIауэ 
къыщIэкIынкъым. Филологие 
щIэ ныгъэхэмкIэ доктор, профес-
сор цIэрыIуэ Бэчыжь Лейла уты-
кум къыщихьэкIэ «Псалъэр...» 
жиIэу къызэрыщIидзэм куэдым 
сригъэгупсысырт. Лейла жиIэн 
имыгъуэту  аратэкъым абыкIэ сыт 
щыгъуи къыщIригъажьэр. АтIэ, 
псалъэм и мыхьэнэм, и купщIэм, 
«псэм илъу» зэрыщытым гу 
 лъыдигъэтэну арат. Сэ си щхьэкIэ 
абы къигъэуш гупсысэм сри-
шажьэрти, ди тхыдэмрэ анэдэлъ-
хубзэмрэ я гъуэгуанэ хьэлъэм 
сытришэжырт.

Адыгэ журналистикэм и тхыдэм 
дыхэплъэжмэ, ар кIэщIу жытIи 
х ъунукъым. ЕпщыкIубгъуанэ лIэ-
щIыгъуэм къыщегъэжьауэ ди 
лъэпкъым узэщIакIуэу, еджа-
гъэш хуэу, публицист псалъэкIэ 
утыкум ихьэу диIа цIы хуш хуэхэм 
къадежьащ адыгэ журналисти-
кэм и тхыдэри. Апхуэдэщ журна-
листикэм и IуэхукIэ псом япэ из-
гъэщ КIашэ Адэлджэрий (Къа-
лэмбий), Тамбий Пагуэ, Къаз-
джэрий, Хъанджэрий, Бырсей 
Умар сымэ. Абыхэм я фIыщIэщ 
журналистикэм и лъагъуэ хэша 
зэрыхъуар». 

И гупсысэкIэкIи, дуней те-
тыкIэкIи, лэжьыгъэкIи лъэпкъым 
и къуэ пажэу, абы и зыужьыны-
гъэм махуэ къэс и гуа щIэм щыщ 
Iыхьэ гуэр хилъхьэну иужь иту 
псэуащ Мусэлий. Шэч хэлъкъым 
абы и щапхъэр гъуазэ нэхуу ду-
нейм къызэрытринам. 

НЭЩIЭПЫДЖЭ  Замирэ.

Щэнхабзэ

ЕгъэджакIуэмрэ тхылъымрэ
я мыхьэнэм трагъащIэу

зэбг рыгъэкIыжын зэрыхуейм теу-
хуа IэщIэдзхэр зэхуахьэсыну цIы-
хухэр къыхуезджэнущ. Апхуэдэу, 
Латвием щыпсэу урысхэми яжесIэ-
ну сыхуейщ дэ зы лъэпкъыу ды-
зэрыщытыр! Зэкъуэтыныгъэ здэ-
щы  мыIэр Правительствэрщ», - 
жиIащ Шлесерс Айнар.

Абы и псалъэхэр диIыгъащ «Ста-
бильность» партым и унафэщI Ро-
сликов Алексей: «Уи Iуэху елъыкIэр 
жыпIэмэ, жэуапым ущрашалIэ зэ-
манщ нобэ дыщып сэур, апхуэдэу 
щытын хуейкъым. Дэ дызыхущIэ-
къур хуитыныгъэщ икIи абы хуэ-
фэщэн пщIэ зэрыщIэттыным ды-
хуэ хьэзырщ!». 

Мэкъуауэгъуэм и 1,
махуэку

Сабийхэр хъумэным и дунейпсо 
махуэщ

Адэ-анэм я дунейпсо махуэщ
Шэм и дунейпсо махуэщ
Къэжыхьыным и дунейпсо ма-

хуэщ
1921 гъэм «Красная Кабарда» га-

зетым и япэ номерыр къыдэкIащ.
1936 гъэм къалъхуащ биологие 

щIэныгъэхэмкIэ доктор, КъБКъУ-м 
и профессор, ЩIДАА-м и академик 
Шортэн Тамарэ.

1952 гъэм къалъхуащ культуроло-
гиемкIэ кандидат, профессор, 
 КъБР-м егъэджэныгъэмкIэ щIыхь 
зиIэ и лэжьакIуэ, публицист Щауэ-
цIыкIу Людмилэ.

1979 гъэм къалъхуащ Израилым 
щыпсэу жылагъуэ лэжьакIуэ, Кфар-
Камэ къуажэм и Адыгэ Хасэм и 
тхьэмадэ Нэпсо Зэчрей.

Дунейм и щытыкIэнур
   «pogoda.yandex.ru» сайтым зэри-
тымкIэ, Налшык уэшх къыщешхы-
нущ.  Хуабэр махуэм   градус 19 - 21-
рэ, жэщым градус 15 - 17 щыхъунущ.

Мэкъуауэгъуэм и 2,
мэрем

Къэуат зыщIэлъ ерыскъымрэ 
шхынкIэ емыгъэлеинымрэ я ма-
хуэщ

1928 гъэм Налшык тхылъ тедза-
пIэ къыщызэIуахащ.

1950 гъэм къалъхуащ усакIуэ, 
журналист Хьэту Пётр.

Дунейм и щытыкIэнур
   «pogoda.yandex.ru» сайтым зэри-
тымкIэ, Налшык уэшх къыщешхы-
нущ.  Хуабэр махуэм   градус 21 - 22-
рэ, жэщым градус 16 - 17 щыхъу-
нущ.

Сабийхэм я гъэмахуэ зыгъэп сэху-
гъуэ лъэхъэнэр шынагъуэн шэу икIи 
къызыхуэтыншэу екIуэ кIыным гулъы-
тэшхуэ щегъуэт ди республикэм. 
Къэрал уна фэщIхэм я нэIэм щIэмыкI а 
Iуэхугъуэм иджыблагъэ щытеп сэ-
лъыхьащ щIыналъэм и Прави тельствэ 
комиссэ хэхам и зэIущIэм.  Зэхуэсым 
хэтащ а унэ  тIыныгъэмкIэ жэуап зыхь 
Iэ на тIэхэмрэ къулыкъущIапIэ хэм рэ я 
лIыкIуэхэр. 

КъБР-м лэжьыгъэмрэ цIыхухэр со-
циальнэу хъумэнымкIэ  и ми нистр Аса-
нов Алим Правительствэ комиссэм и па-
щхьэм доклад щищIащ республикэм ис 
ныбжьыщIэхэм я  зыгъэпсэхугъуэ 
 лъэ хъэ нэр мы гъэмахуэм и  кIуэцI кIэ 
къызэгъэпэща зэрыхъунум  теухуауэ. 
Абы зэрыжиIамкIэ, сабийхэм я мыгъэ-
рей зыгъэп сэхугъуэр къызыхуэ тыншэу 
егъэ кIуэ кIыным зыхуэгъэхьэзырыным 
хуэщIа лэжьыгъэхэр и кIэм нэсащ. Рес-
публикэ мылъкум щыщу а лъэхъэнэм  
хухахащ псори зэхэту сом мелуан 219-рэ 
мин 769-рэ. 

- Зи ныбжьыр илъэси  6,5-м  къы щы-
 щIэдзауэ илъэс 15-м нэс хиу быдэхэм за-
гъэпсэхунымрэ я узыншагъэр ира-
гъэфIэкIуэнымрэ теухуа Iуэхугъуэхэр 
ирагъэ зэ щIэну министерствэм къы-
хуаутIыпщащ сом мелуан 72-рэ мин  
363-рэ. ЩIыпIэхэм щыIэ «Пшэплъ 
плъыжьхэр» (Дзэлыкъуэ щIыналъэ), 
«Налкъут» (Тэрч щIыналъэ) сабий ла-
герхэм лэжьыгъэр къыщызэгъэпэщы-
ным  хуаутIыпщащ сом мелуани 9. Ма-
хуэрылажьэ школ лагерхэм я Iуэ ху хэр 
тэмэму зэтеухуауэ щытыным хухахащ 
сом мелуани 4-рэ мин 992-рэ. Зи бынхэм 
папщIэ путёвкэхэр къэзыщэху адэ-
анэхэм ар ящыгъэпсынщIэным Прави-
тельст вэм хуиутIыпщащ сом мелуани 

Гъэмахуэ  зыгъэпсэхугъуэхэр

Сыт и лъэныкъуэкIи зэпэщу
10. Бюджетыр зи лъабжьэу лажьэ Iуэху-
щIапIэхэм гъэмахуэ лъэхъэнэр къы-
щызэгъэпэщыным трегъэкIуадэ сом 
мелуани 3,5-рэ, - жиIащ министрым. 

Министерствэм гулъытэ хуещI ныб-
жьыщIэхэм я узыншагъэр илъэс псом 
къриубыдэу щрагъэфIэкIуэф «Лэгъу-
пыкъу» сабий центрым гъэмахуэ лъэ-
хъэнэм иригъэкIуэкIыну лэжьыгъэхэми. 
Абы хухахащ мелуани 147,5-м нэс. Мини-
стрым зэрыжиIамкIэ, абы къызэщIе-
убыдэ лэжьапщIэри езы IуэхущIапIэр 
мылъку-техникэ я лъэныкъуэкIэ къызэ-
гъэпэщынри. «Iуащхьэмахуэ», «Шхель-
да» лагерхэм, «Уллу-Тау» пансионатым 
сабийхэр екIуалIэ хъунущ, ахэр лэжьэну 
хуитыныгъэ зэраIэм щыхьэт техъуэу 
Правительствэ комиссэм къыбгъэдэкI 
дэфтэрхэр яIэрыхьа нэужь. Абыхэм 
зыщы зыгъэпсэхуну сабийхэм я путёв-
кэхэм адэ-анэхэм щIата уасэр да-
гъэпсынщIэн папщIэ, яутIыпщынущ са-
бий 600-м хуэзэу сом мелуа ни 10. 

2023 гъэм и гъэмахуэ зыгъэп сэху-
гъуэм къызэщIиубыдэнущ псо ри зэхэту 
сабий мини 7-м нэс. Абыхэм ящыщу ми-
ни 3-р щытыкIэ гугъум ит унагъуэхэм   
къахэкIащ. 

- Сабийм санаторэм зыщигъэп сэхун, и 
узыншагъэр щригъэ фIэкIуэн папщIэ, зы 
жэщ-махуэм ику иту токIуадэ сом 1390-
рэ. Къалэ щIыбым щылажьэ апхуэдэ 
 лагерхэм ущыIэным зы жэщ-махуэм 
хуэзэу и уасэщ сом 1003-рэ. Бгылъэ 
щIыпIэхэм къыщызэIуа хауэ сабийхэм 
папщIэ лажьэ санаторэхэм апхуэдэ 
дыдэу токIуадэ сом 1316-рэ, - жиIащ Аса-
новым. - Илъэс къэси хуэдэу, мы гъэми 
гулъытэ хэха худощI ныбжьыщIэхэм 
яхэтыну, ядэлэжьэну гъэсакIуэхэм, 
IэщIа гъэлIхэм а Iуэхум хуэ фэ щэн зэ-
фIэкIрэ щIэныгъэрэ ябгъэдэлъу щы-
тыным. 

Гъэмахуэ зыгъэпсэхугъуэм и япэ 
Iыхьэм сабий 2200-м нэсым зыща-
гъэпсэху, я узыншагъэр щрагъэ фIакIуэ 
IуэхущIапIэ 25-м щIигъум. Абыхэм я нэ-
хъыбапIэр школхэм къепхауэ лажьэ ла-
герхэращ. Зыгъэпсэхугъуэ лъэхъэнэр 
яублэным ипэ къихуэу республикэм и 
школ псоми щрагъэкIуэкIащ сабийхэм 
а зэманыр шынагъуэншэу ягъэкIуэным 
хуэгъэпса дерс щхьэпэхэр. Сабийхэр 
махуэ 21-кIэ здэщыIэфыну школ лагер-
хэм лэ жьыгъэр къыщызэрагъэпэщы-
нущ егъэджакIуэрэ гъэсакIуэу 200-м 
нэсым. Ахэр щыщIэнукъым пщэфIэн 
Iуэхум пэрытыныр, сабийхэм я узынша-
гъэм кIэлъып лъыныр зи къалэн IэщIа-
гъэлIхэм. КъинэмыщIауэ, ныбжьы щIэ-
хэм яхэ тынущ зи лэжьыгъэм хуэ Iэижь 
вожатэхэр, лагерхэм щыIэ къабзагъэм 
кIэлъыплъынухэри яубзыхуащ. 

ЗэIущIэм зэрыщыжаIамкIэ, зыгъэ-
псэхугъуэ зэманым гулъытэ ягъуэты-
нущ зи узыншагъэм сэ къат иIэ сабийхэ-
ми. А лэжьыгъэр къызэрагъэпэщынущ 
«Псоми ди зэхуэдэ Iэмалхэр» къэрал 
прог раммэм  къыщыгъэлъэгъуа Iуэ ху-
гъуэхэм япкъ иткIэ. «Лэгъупыкъу» ла-
герым щылэжьэнущ ап хуэдэ гупхэр. 
КъинэмыщIауэ, мыгъэрей гъэмахуэм 
къриубыдэу республикэм зыщагъэ-
псэхунущ Херсон областым хыхьэ Ска-
довской районым, ди нэIэр зытетым, 
щыщ сабий 500-м. ЩIыпIэ бюджетым 
къыхэкI мылъкур и лъабжьэу, ахэр 
зыхуей псомкIи къы зэгъэпэщауэ щы-
псэунущ «Лэгъу пыкъу» лагерым. 

ЗэIущIэм къыщаIэта Iуэхугъуэ псори 
хуэунэтIащ республикэм ис сабийхэмрэ 
ныбжьыщIэхэмрэ гъэмахуэ зыгъэпсэ-
ху гъуэ зэманыр шынагъуэншэу, куп- 
 щIа фIэу, гъэщIэгъуэну зэрагъэ кIуэ-
ным. 

КЪАРДЭН Маритэ.

Мэжджытжыгхэм  я  хэщIапIэ



Нухь и кхъухьым
и пэжыпIэр

Футбол

УсакIуэ цIэрыIуэ Мы-
къуэжь Анатолэ и «Гу-
щэкъу уэрэд» усэ дахэм 
къы хэтха мы псалъэхэр 
зыхуэгъэзар хэтми, дауи, 
куэдым къащIащ. Ар но-
бэрей махуэр зей, ар ду-
нейпсо жыпхъэм иту 
зыхухаха ди сабийхэращ. 
ИпэжыпIэкIэ, ахэращ 
 дэтхэнэ унагъуэми илъ 
зэху щытыкIэр зыгъэIэ-
фIыр, мылъкуу цIыхум 
иIэфынкIэ хъунум я нэхъ 
лъапIэу, фIыгъуэу къа-
лъытэр, гъащIэм и гу ры-
фIыгъуэ нэхъыщхьэри 
сабийхэращ.

 
ГЪЭМАХУЭ лъэхъэнэм и 

пэщIэдзэ дыдэм трагъэ-
хуа махуэщIым тхыдэ   
иIэщ. Дэфтэрхэм къызэ-
ры хэ щым кIэ, сабийхэр 
 хъумэ ным гулъытэ хуэ-
щIып хъэу, а Iуэхум къэрал, 
дунейпсо мыхьэнэ етып-
хъэу япэу щыIуащ 1925 
гъэм Женевэ (Швейцарие) 
ще кIуэ кIа зэIущIэшхуэм. 
Абы щыгъуэ къалъытащ 
сабийхэм я зэIузэпэщыны-
гъэм ипэ къихуэ нэгъуэщI 
къа лэн хэри дунейм зэры-
щы щIэр. АрщхьэкIэ а 
илъэс дыдэм и мэкъуауэ-
гъуэм и 1-м Китайм и кон-
сул нэхъыщхьэм Сан-
Францискэ (США) къы щы-
зэригъэпэщащ гуфIэгъуэ 
махуэшхуэ. Ар яхуэгъэзат 
китай лъэпкъым щыщ са-
бийхэу зи унагъуэхэр Аме-
рикэм къэ Iэпхъуа нэужь, 
адэ-анэр зыфIэкIуэдахэм.

Сабийхэр, сабиигъуэр 
хъумэным теухуа Iуэхухэр 
нэхъ гуащIэу къаIэтащ 
ЕтIуа нэ дунейпсо зауэр 
 иуха нэужь. А мафIае 
илъэс хэм къэралхэм 
 зе  иншэхэр куэд щыхъуащ. 
Апхуэдэхэм я бжыгъэр 
 мелуанхэм нэсырт. Шхын-
кIэ, псэупIэкIэ ятелъ 
 гугъуехьышхуэхэм къелыр-
тэкъым ныбжьыщIэхэм 
ящыщ куэд. Дунейм къыте-
хъуэ щIэблэр зэрыт щы-
тыкIэ гугъум къэрал уна-
фэщIхэм гулъытэ хуегъэ-
щIыныр, цIыкIухэм я гъа-
щIэр хъумэныр, ар зэпэщ 
щIыныр я къалэнхэм хе-
гъэлъытэныр я мурад 
 нэхъыщхьэу ЦIыхубзхэм      
я дунейпсо демократие 
федерацэм къиIэтыжащ          
а Iуэхур икIи Лъэпкъ Зэ-
къуэтхэм я Зэгухьэныгъэм 
(ООН-м) зыхуигъэзащ. А 
Iуэхугъуэр диIыгъащ 
 ООН-м икIи унафэ ищIащ 
сабийхэм я хуитыныгъэ-
хэр, я узыншагъэр, уеб-
лэмэ я гъащIэр хъумэным 
гулъытэ хуащIын хуейуэ. 
Езы дунейпсо зэгухьэны-
гъэми зэфIих лэжьыгъэ 
псоми ящыщу сабийхэм 
ехьэлIахэр япэ игъэщып-
хъэу къилъытащ. 1950 
гъэм и мэкъуауэгъуэм и 
1-м ООН-м къищтауэ щы-
тащ сабийхэр, сабиигъуэр, 

Ди къэралым гулъытэшхуэ щегъуэт 
къытщIэхъуэ щIэблэм гъэсэныгъэ 
екIурэ щIэныгъэ куурэ егъэгъуэтыным. 
Сабий садхэр ящыщщ а лэжьыгъэр 
япэу зи пщэ къыдэхуэхэм. А IуэхущIапIэ-
хэм я гъэсакIуэ гумызагъэхэм я фIыгъэ 
куэд хэлъщ цIыкIухэм я гупсысэкIэ, ду-
ней еплъыкIэрэ зэхэщIыкIрэ я лъэны-
къуэкIэ ягъуэт зыужьыныгъэм. Сабий-
хэм апхуэдэу хьэ лэлу ядэлажьэхэм 
ящыщщ Налшык дэт  сабий сад №40-м 
илъэс 15-м щIигъуауэ щылажьэ Агъзэгъ 
Жаннэ. 

САБИЙХЭР бгъэсэныр, абыхэм я псэр 
щIэныгъэм хуэбгъэушыныр, къыдэп хьэ-
хыныр икIи школ кIуэгъуэм къызы хуэ-
тыншэу хуэбгъэхьэзырыныр икъукIэ лэ-
жьыгъэ гъэщIэгъуэнщ, абы къыщинэ мы-
щIауи, гугъущ. ГъэсакIуэу улэжьэн пап-
щIи, абы ехьэлIа щIэныгъэ уиIэнри 
ма щIэщ - псом япэрауэ, сабийр фIыуэ 
п лъагъуу, псэ хьэлэлу, жэуаплыныгъэш-
хуэ зыхэпщIэу, шыIэныгъэ ин пхэлъу ущы-
тын хуейщ. Апхуэдэ щэн дахэхэр зыда-
лъагъущ Жаннэ. Абы фIыуэ къыгуроIуэ 
гъэсакIуэм и Iущагъымрэ щэныфIа-
гъымрэ, бгъэдэлъ щIэныгъэмрэ зыхищIэ 
жэуаплыныгъэмрэ сабийм гъащIэм щып-
хиш гъуэгур зыхуэдэнур куэдкIэ зэре-
лъытар. Жаннэ къызэрилъытэмкIэ, сад-
хэм, прогимназиехэм щылажьэ дэтхэнэ 
гъэсакIуэми и къалэн нэхъыщхьэхэм 
ящыщщ лъэпкъым цIыху пэж хуэгъэсэ-
ным къызэщIиубыдэ Iуэхугъуэхэм я 
 лъабжьэр сабий гупсысэм щыгъэтIы-
лъыныр, и дуней еплъыкIэхэмкIэ зыу жьы-
ныгъэ хэха игъуэтауэ цIыкIур школ гъа-
щIэм хэшэныр. 

Сабиигъуэр дэтхэнэ цIыхуми и гъащIэм 
щыщу гулъытэ нэхъыбэ зыхуэщIыпхъэ зэ-
ману зэрыщытыр зыщIэ Агъзэгъыр мэ-
лажьэ, ныбжьыщIэхэм я акъылым зри-
гъэузэщIу, я дуней еплъыкIэм зригъэу-
жьу. И нэIэм щIэт сабийхэм яхэлъ зэчий 

СОНЭ Абдулчэрим
Дыгъэ 

Жьауэр - къухьэ, Дыгъэр - къуэкI!
ДокIуэ псым дэ зыгъэпскIакIуэ.
Жьауэр - къухьэ, Дыгъэр - къуэкI.
Псы есыным IэкIуэлъакIуэ
ЗыхуэтщIыну ди нэ къокI.
Псыхъуэм мывэхэр къыщоплъыр,
Лъэгум ахэр къопщтырэкI, -
Нэри пэри зыхь псы-алъпым
Къэхуэбэни игу къэмыкI.
Псым ухэту зыпIэжьамэ,
Уи лъэдийр къыпхуегъэдий;
Iуэхуракъэ - хъуамэ жьауэ,
Пшэм егъэпщкIур дыгъэ бзийр.
Пшэр щхьэщыкIмэ,

ди кIэн къокIыр,
Псыми мащIэу дыщIорсыкI.
Дыгъэм доджэ къыщIэкIыну:
«Жьауэр - къухьэ,

Дыгъэр - къуэкI!»

КЪЭЗАН ФатIимэ
Си лъахэр - гъэмахуэм

Ди хадэшхуэм куэд щобагъуэ:
Къэб, къэбыстэ, къуэнтхъурей…
Ди жыг хадэм къыщогъагъэ:
Дей, къыпцIей, мыIэрысей…
ХьэкIэкхъуэкIэр мэз щыкуэдщ:
Мыщэ, бажэ, мэз джэду…
Къуалэбзухэр уэгум изщ:
Хьэрхъуп, жьынду, жэнэтбзу…
Губгъуэм удзкIэ зигъэнщIащ:
Лъэху, дадий, яжьащхъуэ…
Дуней псор къэщIэрэщIащ, 
Уафэр хъуащ нэхъ къащхъуэ.

 «Легион» (Мэхъэчкъалэ) - «Спартак-Налшык» (Нал-
шык) - 2:0 (0:0). Грознэ. Белимхановым и цIэр зезыхьэ 
стадион. Накъыгъэм и 29-м. ЦIыхуи 100 еплъащ. 

Судьяхэр: Ануфриев (Москва), Багдасаров (Владикав-
каз), Алексеев (Москва). 

«Легион»: Шиханматов, Наниев, Исмаилов, Исаев, Кур-
банов, Панаев, Ипаев (Исалов, 90), Мохбалиев, Гамзатов, 
Битаров (Вагабов, 90), Абдуллаев (Абдокъуэ, 78).

«Спартак-Налшык»: Сиукаев, Мэкъуауэ, Молэмусэ, 
Жангуразов (ХьэцIыкIу, 52), Далиев, Хьэшыр, Топурие, 
Масленников, Дэхъу, (Торосян,58), ХъутIэ, ЛIуп. 

Топхэр дигъэкIащ: Битаровым, 29 (1:0). Битаровым, 71 
(2:0). 

Дагъуэ къыхуащIащ: Сиукаевым.

УРЫСЕЙ Федерацэм футболымкIэ и етIуанэ лигэм и 
Япэ гупым 2022 - 2023 гъэхэм щекIуэкI зэхьэзэхуэм и кIэух 
Iыхьэм ипкъ иткIэ Грознэ къалэм дэт Белимхановым и 
цIэр зезыхьэ стадионым блыщхьэ кIуам щызэIущIат 
 хэгъэрейхэм я къалэнхэр зыгъэзащIэ Мэхъэчкъалэ и 
«Легион»-мрэ абы иригъэблэгъа «Спартак-Налшыкымрэ». 
Мыгъэрей зэпеуэр зэрыхъукIэ зэфIэзых командитIым 
зэпэщIэтыныгъэ щIагъуи къагъэлъэгъуакъым. Абы и 
 щы хьэтхэм язщ зы цIыху закъуэм фIэкIа джэгум и кIы -      
хьа гъкIэ дагъуэ къызэрыхуамыщIар. Ари къызылъысар ди 
 гъуащхьэтет Сиукаевыращ.

Дагъыстэным и футболистхэм зэIущIэр нэхъ жыджэру 
ирагъэжьащ. Ахэр зыкъомрэ ди щIалэхэм зэтраIыгъащ, 
ауэ 29-нэ дакъикъэм пэлъэщыжакъым. «Спартак-Нал-
шыкым» и штрафнойм пэмыжыжьэу мэхъэчкъалэдэсхэм 
гъуэм къеуэну Iэмал ягъуэтащ. Абы Мэкъуауэ Залым къри-
гъэгъэзащ, арщхьэкIэ япэу топым нэса Битаров Те мыр-
хъан бжыгъэр къызэIуихащ. 

КъыхагъащIэ зэрыхъуам налшыкдэсхэр ипэкIэ игъэ-
кIуэтэн хуеящ. Ди жагъуэ зэрыхъущи, апхуэдэ зэфIэкIи гу-
къыдэжи абыхэм яIауэ фэ ятеткъым. Уеблэмэ, загъэпсэхуу 
къихьэжа иужькIэ Битаровым аргуэру зы топ къахуди-
гъэкIыжри, зэIущIэр 0:2-уэ ирагъэхьащ. КъыкIэлъыкIуэ 
зэхьэзэхуэм зырыхуагъэхьэзырын фIэкIа нэгъуэщI зы 
мыхьэнэ зимыIэ джэгур апхуэдэу иухащ. Арати, кIэух зэ-
пеуэхэм зэрыщIидзэрэ псоми ятекIуа Мэхъэчкъалэ и 
«Легион»-мрэ «Спартак-Налшыкымрэ» турнир таблицэм 
щызэхъуэжащ, Дагъыстэным и футболистхэр япэ ищри.          
А махуэм зызыгъэпсэхуа Дон Iус Ростов и СКА-м пашэны-
гъэр «В» гупжьейм къыщыхуэнащ.

Абы щыгъуэми япэ лигэм кIуэну командэр зэхэкIыпащ. 
«А» гупжьейм щыпашэ «Черноморец»-м ар зэрызыIэ-
щIимыгъэкIынур наIуэт, ауэ Iуэхур наIуэ щыхъупар на-
къыгъэм и 28-м Новороссийск щекIуэкIа зэIущIэм 
иужькIэщ. Абы хэгъэрейхэм къыщрагъэблэгъа Прог-
рессым и «Биолог-Новокубанск»-р 3:0-у щыхагъэщIащ 
икIи, зэхьэзэхуэр иухыным зы джэгугъуэ иIэжу, «Чер но-
морец»-м зыри лъэщIэмыхьэжын зэрыхъуар зэхигъэ-
кIащ. 

АдэкIэ щыгъуазэ фыхуэтщIынщ Урысей Федерацэм 
футболымкIэ и етIуанэ лигэм и Япэ гупым 2022 - 2023 
гъэхэм щекIуэкI зэхьэзэхуэм и кIэух Iыхьэм иужьу щызэхэта 
зэIущIэхэм къарикIуа бжыгъэхэм. Мис ахэр: - «А» гупжьейм 
- «Черноморец» (Новороссийск) – «Биолог-Новокубанск» 
(Прогресс) - 3:0, «Чайка» (Песчанокопскэ) - «Ротор» (Вол-
гоград) - 2:1, «Кубань-Холдинг» (Павловскэ) - «Форте» 
(Таганрог) - 0:0; «В» гупжьейм - «Динамо» (Ставрополь) - 
«Дружба» (Мейкъуапэ) - 1:0, «Мэшыкъуэ-КМВ» (Псы-
хуабэ) - «Алания-2» (Владикавказ) - 4:2. 

КъыкIэлъыкIуэ джэгугъуэр «Спартак-Налшыкым» мэ-
къуауэгъуэм и 4-м и стадионым щригъэкIуэкIынущ. А 
 махуэм ди щIалэхэм кърагъэблэгъэнущ Псыхуабэ и 
«Мэшыкъуэ-КМВ» командэр.

ХЬЭТАУ  Ислъам. 

ГъащIэм и фIыгъуэ,
и гурыфIыгъуэ

анагъэр хъумэным теухуа 
унафэ щхьэхуэ. 

Нэхъ пасэу, 1946 гъэм, 
ООН-м и Ассамблее Нэ-
хъыщхьэм къызэригъэпэ-
щауэ щытащ сабийхэр 
 хъу мэным хуэлэжьэну 
ЮНИСЕФ фонд щхьэхуэ. 
Абы и къудамэхэр мы зэ-
маным щолажьэ къэрал 
куэдым. ЦIыхум и хуиты-
ныгъэхэмкIэ дунейпсо де-
кларацэу Ассамблеем  
1948 гъэм къищтам къы-
щы хэгъэбелджылыкIащ 
са  бийхэр хэхауэ хъумэным 
ехьэлIа Iуэхухэри. Илъэс 11 
дэкIри, 1959 гъэм, яубзы-
хуащ икIи къару иIэ хъуащ 
Сабийм и хуитыныгъэ-
хэмкIэ дунейпсо деклара-
цэм. Абы къыщыгъэлъэ-
гъуа къалэнхэр Iэмалын-
шэу ягъэзэщIэн хуейщ 
ООН-м хэт къэрал псоми. 
Ду нейм тет къэрал нэхъ 
лъэщ 20-м 1989 гъэм къы-
зэдащтащ Сабийм иIэ хуи-
тыныгъэхэмкIэ Конвенцэр. 
Иджыпсту абыи дунейпсо 
мыхьэнэ иIэщ. Деклара-
цэри Конвенцэри хуэу-
нэтIащ ЩIы хъурейм щып-
сэу сабий псоми я Iуэхур 
хэпщIыкIыу ефIэкIуэным. 
А дэфтэрхэр ди къэралым 
занщIэу къыщалъытащ. 
Нобэ а IэнатIэр шэщIауэ 
щолажьэ УФ-м, къэралым 
и Президент Путин Влади-
мир, абы Сабийм и хуиты-
ныгъэхэмкIэ и уполномо-
ченнэ Львовэ-Беловэ Ма-
рие сымэ я кIэлъыплъы-
ныгъэ ткIийм щIэту.

Сабийхэр хъумэным и 
дунейпсо махуэм езым и 
нып щхьэхуи иIэжщ. Зэгу-
рыIуэныгъэм, шыIэны-
гъэм, бэвыгъэм, узынша-
гъэм я нэщэнэ щэкI                
удзыфэм и курыкупсэм 
ЩIы хъурейм и сурэтыр 
итщ. Ар къаухъуреихь 
цIыхум и Iэпкълъэпкъым 
ещхьу щIа дамыгъэ цIы-
кIуитхум. Плъы жьу, фIы-
цIэу, щIыхуу, хужьу, гъуэ-
жьу щIа а сурэт цIыкIухэм 
къагъэлъагъуэ дунейм 
цIыхуу тет псори, я фэрэ 
теплъэкIэ зэмыщ хьми, я 
хуитыныгъэкIэ зэ ры зэ хуэ-
дэр. 

Ди къэралым иужьрей 
зэ маным щыхохъуэ сабий-
хэмрэ сабиигъуэр хъумэ-
нымкIэ, зэчий зыбгъэдэлъ-
хэм защIэгъэкъуэным 
 хуэу нэтIауэ къыщащтэ 
прог рам мэхэм я бжыгъэм. 
Абы хэм къызэщIаубыдэ 
Iуэ  хухэр куэд мэхъу: сабий 
садхэм я Iуэхутхьэбзэхэм 
хуэныкъуэ псоми ар къа-
гъэсэбэпыфыну Iэмал еты-
ныр, курыт еджапIэхэм 
етIуа нэ, ещанэ зэблэкIы-
гъуэхэр щымыгъэIэныр, 
щы тыкIэ гугъу ихуа уна-
гъуэхэм щапI сабийхэм, зи 
узыншагъэм сэкъат иIэхэм 
хэхауэ защIэгъэкъуэныр, 
нэгъуэщIхэри. А псори 
 къалъытэ УФ-м и уна фэщI-

хэм икIи къытщIэхъуэ 
щIэблэм ехьэлIа Iуэху-
гъуэхэр къэрал мыхьэнэ 
зиIэ унэтIыныгъэ нэхъыщ-
хьэ дыдэу ягъэув.

Илъэс епщыкIубланэ 
лъан дэрэ Урысей Федера-
цэм и щIыналъэ псоми 
щолажьэ «Анэм и  мылъку» 
программэ хэхар. Анэ хэм 
хухах мылъкур, сом мин 
250-у 2007 гъэм  къежьа 
дэIэпыкъуныгъэу сабий 
етIуанэ (ещанэ…) зыгъуэт 
анэм иратым хэ хъуэ зэ-
пытщ. Щыпэлъхум ирату 
2022 гъэм ягъэува сом 
мин 524,5-р къэзымы-
гъэсэбэпа анэм, унагъуэм 
етIуанэ сабий ягъуэтмэ, 
сом мин 693,1-рэ ират. А 
мылъкур гъэ къэс зэры-
хъунур щIэрыщIэу къаб-
жыж, къэралым ахъшэр 
пуд зэрыщыхъум елъы-
тауэ. Апхуэдэ къэрал дэIэ-
пы къуныгъэхэм хэп щIы-
кIыу ирагъэфIакIуэ щIына-
лъэхэм щыщыIэ демогра-
фие щытыкIэр, сабий 
зэ зыгъэгъуэтыну хуей уна-
гъуэхэри абы нэхъри тре-
гъэгушхуэ. Унагъуэм, са-
бийхэм защIэгъэкъуэным 
хуагъэпсауэ щыта унафэ-
хэм ириплъэжри, зи ныб-
жьыр илъэси 8-м къыщы-
щIэ дзауэ илъэс 16-м 
къриу быдэ ныбжьыщIэ-
хэм ахъшэ хэхахэр хуау-
тIып  щащ 2023 гъэм и 
щIышылэм къыщыщIэ-
дзауэ. 

Къэралым гулъытэ хэха 
яхуещI зи адэ-анэр гъу-        
нэгъу щIыналъэм щекIуэкI 
СВО-м хэт сабийхэм, уна-
гъуэхэм. Абыхэм мылъ-
кукIэ защIегъакъуэ, сабий 
садым папщIэ ят хабзэ 
пщIэр щхьэщах, махуэ-
гъэпсым къыщыхэгъэбел-
джылыкIа махуэшхуэхэм 
ирихьэлIэу тыгъэхэр ират. 
Зи адэхэр зауэ IэнатIэм Iут 
ныбжьыщIэхэм нэ лейкIэ 
щеплъынущ ахэр еджапIэ 
нэхъыщхьэхэм щыщIэ-
тIыс хьэкIи. 

Ди гуапэ зэрыхъущи, ди 
республикэм мы зэманым 
щолажьэ бын зиIэ уна-
гъуэхэм социальнэу ядэIэ-
пы къуным хуэгъэпса къэ-
рал программэ зыбжанэ. 
Абыхэм ящыщщ, къап-
щтэмэ, сабийхэм зэ ты-
гъуэу е мазэ къэс ират по-
собиехэр, гъэсапIэхэм 
екIуа  лIэ цIыкIухэм папщIэ 
ят пщIэм щыщ процент 
бжыгъэ адэ-анэхэм зэры-
хуагъэкIуэжыр, бын куэд 
зыпI унагъуэшхуэхэм псэу-
пIэ Iуэхутхьэбзэхэм щIат 
пщIэм и Iыхьэ гуэрым къ ы-
зэригъэзэжыр, республи-
кэм и сабий гъэмахуэ зы-
гъэпсэхупIэхэм пщIэншэу 
бынхэр зэрыщагъэIэфыр, 
нэгъуэщIхэри. А Iуэху-
гъуэхэр зэфIэха зэрыхъум 
набдзэгубдзаплъэу кIэ-
лъоплъ КъБР-м Сабийм и 
хуитыныгъэхэмкIэ и упол-
номоченнэ Лъынэ Свет-
ланэ.

Сыт хуэдэ къэралми и 
зэIузэпэщыныгъэр псом 
япэу къызэралъытэр абы 
сабийм, анэм, унагъуэм 
щаIэ пщIэрщ, гулъытэрщ. 
УФ-м, КъБР-м я уна фэщI-
хэм ялъэкI къагъанэр-
къым а IэнатIэхэр нэхъри 
ефIэкIуэн, сабийхэм яхуэ-
гъэза къэрал гулъытэр нэ-
хъыбэж хъун папщIэ. Адэ-
анэхэми къагуроIуэ къэ-
ралым къыбгъэдэкI гу-
лъытэр зыхуэдэр икIи 
йолIалIэ я бын цIыкIухэр, 
насып щыгъэу Тхьэр 
 къазэрыхуэупса фIыгъуэр, 
гъэсэныгъэ екIу яхэлъу, 
Хэкум и къыщхьэщыжа-
кIуэ нэсу гъащIэм лъэ 
быдэкIэ зэрыхагъэувэным. 

ЖЫЛАСЭ Маритэ.

Псэм  и  нэхур  зи  тыгъэ
зэ мылIэужьыгъуэхэр наIуэ къэщIыным, 
цIыкIухэм щалъхуа щIыналъэр фIыуэ 
 ялъагъуу къэгъэтэджыным хуеунэтI гъэ-
сакIуэ Iэзэм хэлъ зэфIэкIхэр. Апхуэдэу 
Жаннэ гулъытэ хуещI сабийхэр гупу зэ-
рыIыгъыу, зэдэлэжьэфу егъэсэным, гъа-
щIэм хэлъ хабзэхэм тетыныр а цIыкIу-      
хэм  я хьэлым хэпщэным. Сабий къэс         
гулъытэ щхьэхуэ зэрыхуищIыным ху-             
щIэкъу гъэсакIуэм и лэжьыгъэри псыхэкIу-
адэ  хъуркъым. Езыми и гъэсэнхэми яб-
гъэдэлъ зэфIэкI лъагэхэр къалъытэри, 
абы  хуагъэфэщащ «Илъэсым и гъэсакIуэ 
 нэхъыфI» зэпеуэм и щIыпIэ Iыхьэм хэты-
ну. Ди гуапэ зэрыхъущи, абы ехъулIэ-
ныгъэфIхэр къыщихьащ. 

Жаннэ бгъэдэлъ щIэныгъэми Iэзагъми 
емышу хэзыгъахъуэ лэжьакIуэщ. Апхуэ-
дэу ар жыджэру хэтщ Урысейпсо, респуб-
ликэпсо зэхуэсхэм, семинархэм. Иужь-
рейуэ ар зрихьэлIахэм ящыщщ «Урысейм 
и егъэджакIуэхэр: IэнатIэм щIэуэ къы-
хыхьэхэр» къэралпсо форумыр, «Урысейм 
и гъэсакIуэхэр» онлайн жыпхъэм иту екIуэ-
кIа конференцыр, «Сабийхэм я узын-
шагъэр езыгъэфIакIуэ ерыскъыпхъэр» 
узэ щIакIуэ проектыр, нэгъуэщIхэри. Гъэ-
сакIуэм зэрыжиIэмкIэ, апхуэдэ еджэны-
гъэхэр, зэхуэсхэр хуабжьу сэбэпщ лэ-
жьыгъэр нэхъри егъэфIэкIуэнымкIэ, Iуэху 
зехьэкIэ пэрытхэмкIэ зэдэгуэшэнымкIэ. 

Агъзэгъым и нэIэм щIэт цIыкIухэм куэд 
яхузэфIокI. Апхуэдэ ехъулIэныгъэхэм я 
 лъабжьэщ гъэсакIуэм и щIэныгъэри Iэ-
загъри цIыкIухэм зегъэужьыным, абыхэм 
хьэл-щэн дахэ яхэлъхьэным триухуауэ 
къызэрекIуэкIым. Езы сабийхэри я унэ-
тIакIуэм къогуэпэж я лъагъуныгъэрэ 
 хуабагъэкIэ. Апхуэдэ гъэсакIуэ зиIэ ныб-
жьыщIэхэр насыпыфIэщ, сыту жыпIэмэ 
цIыкIухэр садым щыщыIэ дэтхэнэ дакъи-
къэри гулъытэрэ IэфIыгъэкIэ гъэнщIащи, 
псалъэм и дахэмрэ псэм и нэхумрэ я ты-
гъэщи. 

 ТАМБИЙ  Линэ. 

Усэхэр

МАХУЭЛI Беслъэн
Лэу, си дахэ

Гущэкъу уэрэд
Лэур пщIыркъэ, сэ си дахэ,
Уэ плъагъунщ ущалъхуа лъахэр.
Дыгъэри джэгуэгъу пхуэхъунщ,
Пшэм ухэтуи къэпкIухьынщ.
Ди Хьэнащхъуи, жыг бзуущхъуи
ГъуэрыгъуапщкIуэ къыбдащIынщ.
ПхуащIынщ тыгъэ псом я хущхъуэр – 
Бжьэхэр фокIэ къотыгъэнщ.
Мэлэчыпхъуи и къебжэкIкIэ
IуэрыIуатэр къогуэпэнщ,
Сэтэнеи и чэнджэщкIэ
Хабзэ куэди зыхэплъхьэнщ.
Iэдиихум и щхьэцыгъуэм
Дыгъэ бзийр хэбухуэнэнщ, 
Дахэнагъуэ и хъыбарым 
Насып гъуэгу утришэнщ.
НызэтепIэ нэхэр, Гуащэ,
ФIыгъуэ псори зыхуэфащэ!
Зыбгъэпсэхурэ укъэушмэ,
ПщIыхьхэм урамыгъэзэшмэ,
Лэгъупыкъу итщIэнщ уафэгу, 
Укъэфэнщ, сыпхуеуэу Iэгу!  

«Черноморец»-р
япэ лигэм макIуэ

 
Урысей Федерацэм футболымкIэ и етIуанэ лигэм и Япэ 
гупым 2022 - 2023 гъэхэм зэхьэзэхуэр зэрыщекIуэкIыр. 

КIэух Iыхьэ 

Дж.

30
30
30 
30 
30
30

16
16
16
16
17
16
17

Къ.

21
18
18
14
12
13

8
7
7
7
5
5
2

З.

6
8
7
7
12
8

5
5
5
3
6
3
5

Т.

65-21
39-12
58-23
49-33
42-25
39-36

20-12
27-12
26-17
17-18
19-23
22-31
17-35

О.

69
62
61
49
48
47

29
26
26
24
21
18
11

ФI.

3
4
5
9
6
9

3
4
4
5
6
8
10

Командэхэр

«А» гупжьейм
1. «Черноморец»
2. «Чайка»
3. «Ротор»
4.«Кубань Холдинг»
5.«Форте»
6.«Биолог-Новокубанск»

«В» гупжьейм
1.СКА
2.«Легион» 
3.«Спартак-Налшык»
4.«Дружба»
5.«Динамо» Ст.
6.«Мэшыкъуэ-КМВ»
7.«Алания-2» 

Гу зылъытапхъэ: «А» гупжьейм и турнир таблицэм зэ-
хьэзэхуэм зэрыщIидзэрэ щыIа бжыгъэ псори къыщылъы -
тащ, «В» гупжьейм хэтхэр езыхэр щызэIущIам къарикIуахэ-
ращ хагъэхьар. 

Я ныбжь елъытакIэ зэхэдзауэ, илъэсихым щыщIэ-
дзауэ пщыкIублым нэсыху хиубыдэу, щIалэгъуалэм 
я зэхьэзэхуэ зэIуха араши каратэ (арашидо) спорт 
лIэужьыгъуэмкIэ Налшык щекIуэкIащ. Спортсмен 
ныбжьыщIэхэр саугъэт 29-м щIэбэнащ. НэхъыщIэ 
дыдэхэм я деж бжьыпэр щиубыдащ Абгарян Давид.

КЪЭБЭРДЕЙ-Балъкъэрым СпортымкIэ и министер-
ствэм и щIыхь тхылъхэр иратащ зи гъэсэнхэр урысей, 
хамэ къэрал утыкухэм къащыхэжаныкIа тренерхэу.  
Шахмурзаев Шахмурзэ, Мэремыкъуэ Казбек, ДыщэкI 
Мухьэмэд, КIэш Даут, Мэкъуауэ Алан. ФIыщIэ хуащIу зи 
цIэ къраIуахэм ящыщщ Щоджэн Руслан, Акъсырэ 
Ахьмэд, Ахуэмгъуэт Мурат, ХъуэкIуэн Амиран, Абазэ 
Азэмэт, Этезов Владимир сымэ.

ШАФИЙ  Аслъэн.

Каратэ

НыбжьыщIэхэм я зэпеуэ 

Мэкъуауэгъуэм и 1-р Сабийхэр хъумэным и дунейпсо махуэщ

Сурэтхэр Къарей Элинэ трихащ.


